
Félagsmálaráðuneytið
___________________________________________________________________________

_______

Stöðuskýrsla nr. 6

Viðtakandi: Félags- og barnamálaráðherra, samgöngu- og sveitarstjórnarráðherra og Samband 
íslenskra sveitarfélaga.  
Sendandi: Viðbragðsteymi til að draga úr þjónusturofi við viðkvæma hópa
Dagsetning: 29.04.2020
Málsnúmer: FRN20030151
Bréfalykill: 06.40.00

Efni: Stöðuskýrsla viðbragðsteymis til að draga úr þjónusturofi við viðkvæma hópa vegna 
Covid-19

Staðan á landsvísu

Sveitarfélög
Samræmdur spurningalisti var sendur til sveitarfélaga þann 27. apríl sl. og svöruðu 23 
sveitarfélög.

Ekki hefur komið til þjónusturofs í þjónustu við viðkvæma hópa á landinu síðustu vikuna.

Brýn verkefni sem nú eru nefnd hjá mörgum sveitarfélögum eru að mestu tengd undirbúningi 
tilslökunar frá samkomubanni og sóttvarnarráðstöfunum sem taka gildi þann 4. maí nk.

Þá er að merkja aukningu í umsóknum og fyrirspurnum um fjárhagsaðstoð á 
höfuðborgarsvæðinu og á Suðurlandi.

Í samræmda spurningarlistanum til sveitarfélaga sem sendur var 27. apríl sl. var sérstaklega 
spurt um hvort sveitarfélög væru að undirbúa sértækar aðgerðir í sumar til stuðnings við 
viðkvæma hópa vegna COVID-19, t.d., félagsstarf fyrir eldri borgara, stuðning við fatlað 
fólk/fötluð börn, stuðning við börn í viðkvæmri stöðu þegar skólahald verður með 
hefðbundnum hætti frá 4. maí, atvinnutengd úrræði fyrir ungmenni 18-24 ára og atvinnutengd 
úrræði fyrir 16-17 ára ungmenni. 

Sveitarfélögin eru almennt byrjuð að undirbúa aðgerðir fyrir ofangreinda hópa. Mörg þeirra 
ætla að styrkja hefðbundna þjónustu, s.s. dagdvalir og félagsstarf aldraðra og hafa lengda 
viðveru í sumar, þ.m.t. fyrir fötluð börn og ungmenni. 

Hvað varðar sértæk úrræði og aukinn stuðning vegna COVID-19 eru sveitarfélögin mörg hver 
að hefja undirbúning fyrir slíkt og þá í ljósi aðgerðapakka ríkisstjórnarinnar sem kynntur var í 
síðustu viku.

Stofnanir félagsmálaráðuneytisins
Staða stofnana félagsmálaráðuneytisins er góð og engin breyting milli vikna. 

Félagasamtök
Samræmdur spurningalisti var sendur til félagasamtaka sem sinna þjónustu við viðkvæma hópa 
þann 27. apríl sl. og svöruðu 11 félagasamtök.

Ekki eru miklar breytingar hjá félagasamtökum milli vikna en aukinn þungi er nú settur í að 
undirbúa tilslakanir frá samkomubanni og sóttvarnarráðstöfunum sem taka gildi þann 4. maí 
nk.

Sammerkt hjá félagasamtökunum er að finna áhyggjur af aukinni vanlíðan og vonleysi 
skjólstæðinga þeirra og samhliða að þörf sé á meiri stuðningi og þjónustu en verið hefur. 

Bakvarðasveit velferðarþjónustu
Bakvarðasveit velferðarþjónustu fór í loftið 17. mars og eru komnar yfir 1.400 skráningar sem 
er óbreytt frá fyrri viku. Ekki hefur verið óskað eftir liðsauka vegna COVID-19 sl. viku.

Tímabundið neyðarhúsnæði vegna COVID-19
Níu manns hafa nýtt sér tímabundið neyðarhúsnæði vegna COVID-19 sem Reykjavíkurborg 
rekur með þjónustusamningi við félagsmálaráðuneytið.

Ábendingar
Áhyggjur eru af fólki án húsnæðis og í vímuefnaneyslu, það sé farið að finna meira fyrir 
ástandinu. Einnig kom fram að erfitt sé fyrir fólk að komast í meðferð.

Hjálpræðisherinn bendir á að í sumar fái þau ekki erlenda sjálfboðaliða sem hafa hjálpað þeim 
að halda leikjanámskeið fyrir börn án endurgjalds, en slíkt er venjubundið. Mun þetta að 
óbreyttu hafa áhrif sumarstarf félagasamtakanna. Hjálpræðisherinn spyr þessu tengt hvort þau 
geti fengið stúdenta í sumarvinnu og laun verði greidd í gegnum Vinnumálstofnun.

Geðhjálp leggur til að setja á laggirnar geðráð að fyrirmynd þess sem gert er í Kanada og Nýja 
Sjálandi. Fulltrúar verði settir með erindis- og skipunarbréfi, móti stefnu og leggi til aðgerðir. 
Ráðið skipi aðilar frá ríki, sveitarfélögum og félagasamtökum (notendur m.a.). Helsta hlutverk 
þess verði að samþætta aðgerðir ráðuneyta, sveitarfélaga og samfélagsins í heild í 
geðheilbrigðismálum.

Hjálparstarf kirkjunnar áréttar að hópar sem þau skilgreina sem „viðkvæma“ hafi ekki bara 
minni fjárráð heldur séu þeir einstaklingar viðkvæmari fyrir álagi sem fylgir ástandi eins og nú 
ríkir. Ekki þurfi eingöngu að veita efnislega aðstoð heldur líka að gefa fólki von, hjálpa því að 
finna styrk og sjá möguleika og tækifæri til að lifa lífinu lifandi. Upplifa eitthvað óvænt og 
gleðilegt, þrátt fyrir allt sem á gengur.

Öryrkjabandalag Íslands bendir á áhyggjur mannréttindaráðs Sameinuðu þjóðanna varðandi 
afkomuöryggi og vernd fatlaðs fólks, en hættan er að ef ekkert er gert verði þessi hópur enn 
fátækari eftir COVID-19. Tryggja verður að til séu viðbragðsáætlanir sem tryggja og vernda 
viðkvæma hópa fatlaðs og langveiks fólks ef svona ástand verður viðvarandi eða kemur upp 
aftur.

Samantekt 
Eins og sjá má hér að ofan er staðan lítið breytt frá fyrri viku. Sveitarfélög, stofnanir og 
félagasamtök eru í óða önn að undirbúa tilslökun frá samkomubanni og sóttvarnarráðstöfunum 
en leiðbeiningar þar um voru sendar út sl. mánudag til aðila sem veita velferðarþjónustu við 
viðkvæma hópa. 

Vinnuhópi var falið að kortleggja hópa sem falla á milli bótakerfa þ.e. fá hvorki 
atvinnuleysisbætur né fjárhagsaðstoð. Stefnt er að því að hópurinn skili af sér minnisblaði 29. 
apríl nk. 

Verkefni
Kortlagning hópa sem falla hvorki undir atvinnuleysisbætur né fjárhagsaðstoð 
sveitarfélaganbna. Í vinnslu.  


